
ЗАХИДАЛ 114

	 

	АНГЛИ ХЯТАДАД ХҮЧЭЭР ХАР ТАМХИ НЭВТРҮҮЛСЭН НЬ

	 

	1932 оны арван хоёрдугаар сарын 14

	 

	Аж үйлдвэр, техникийн хувьсгал Энэтхэгт ямар үр дагавартай байсан тухай, бас шинэ үеийн империализм Энэтхэгт ямар маягтай ажиллаж байсан тухай, чамд маш дэлгэрэнгүй ярьсан билээ. Энэтхэг хүний хувьд би юмыг алагчилж үзэхгүй, тэгээд ч Энэтхэгийн талыг баримтлагчдын үзэл санааг дагахгүй болоход хүрэх вий гэхээс айнам. Гэвч би тийм байх гэж чармайсан бөгөөд үнэнийг зөвхөн нэг талаас нь авч үзэж батлахыг хичээдэг үндсэрхэх үзэлтэн биш, харин судалж буй баримтдаа алаггүй ханддаг эрдэмтэн хүн шигээр чамайг энэ асуудлыг авч үзэхийг хичээгээсэй гэж хүсэх юм. Үндсэрхэх үзэл хэмээсээ хэтрэхгүй бол сайн хэрэг, харин тэр бол хань нөхрийн хувьд найдваргүй, түүхчийн хувьд үндэслэгээ мөхөс байдаг зүйл юм. Тэр нь олон үзэгдлийн хувьд биднийг харалган сохор болгож, заримдаа уг асуудал нэн ялангуяа манай оронтой буюу бидний өөрсөдтэй хамаатай болоод ирвэл үнэнийг гуйвуулах ч явдал гардаг. Тийм учраас бид Энэтхэгийн нэн шинэхэн үеийн түүхийг авч үзэхдээ хянуур байж, бидний золгүй явдлын бүх бурууг дан ганц англичуудад тохохгүй байвал зохино.

	Арван есдүгээр зууны үед Английн аж үйлдвэрийнхэн, капиталистууд Энэтхэгийг хэрхэн мөлжиж байсныг бид нэгэнт ярьсан болохоор одоо эрт дээр үеэс Энэтхэгтэй нөхөрсөг харилцаатай бөгөөд Азийн өөр нэг том улс болох бидний дунд хамгийн ахмад үндэстний нэг Хятадын тухай орж яръя. Энд бид Өрнөдийнхний хэрэгжүүлж байсан мөлжлөгийн өөр нэг маягийг үзэх болно. Хятад орон Энэтхэг шиг тэгж европын аль нэг гүрний колони буюу хараат орон болоогүй юм. Хятад арван есдүгээр зууны дунд үе хүртэл улс орныхоо нэгдлийг хадгалж чадах хүчтэй төвлөрсөн засагтай байсан болохоор тийм байдалд хүрээгүй юм. Гэтэл Энэтхэг бол түүнээс бүр зуун жилийн өмнө Моголын эзэнт гүрэн унаж байх үед сарниж задарсан байлаа. Хятад арван есдүгээр зууны үед доройтож ирсэн боловч нэгдлээ эцсээ хүртэл хадгалсаар, гадаад улс гүрнүүдийн хоорондын өрсөлдөөн нь Хятадын тэр суларсан байдлыг өргөн ашиглахад саад болж байлаа.

	Хятадын тухай бичсэн сүүлчийнхээ нэг захидалд (94˗р захидал) англичууд Хятадтай худалдаагаа өргөжүүлэхийг хичээж байсан гэж би дурдсан. Английн хаан III Георгаас ирүүлсэн илгээлтийн хариу болгож Манжийн эзэн хаан Цяньлун их л ихэмсэг, ивээсэн дүр үзүүлж бичсэн захидлаас уртаар иш татаж байсан. Тэр бол 1792 оны явдал. Тэгэхэд Францын хувьсгал болж, Европт ширүүн явдлууд гарч байлаа. Францын хувьсгалын дараа Наполеон гарч ирж, Наполеоны дайн болж байлаа. Тэр үеийн турш Англи амсхийх завгүй Наполеоны эсрэг эр бяраа үзэн тэмцэж байлаа. Тийм учраас Наполеон унаж, Англи чөлөөтэй амьсгалах болтол Англи Хятадтай худалдааныхаа ажлыг өргөжүүлэх асуудал тавьж амжихгүй байжээ. Түүний дараахан 1816 онд британийн бас нэг элчин төлөөлөгчийг Хятадад илгээжээ. Гэвч ёс журмаар хүлээн авахад ямар нэгэн бэрхшээл гарсан учир хятадын эзэн хаан британийн элчин төлөөлөгч лорд Амхерстыг хүлээн авахаас татгалзаж, буцаж явахыг тушаасан байлаа. Тийнхүү хүлээн авахад «каутау» хэмээх ёслол үйлдэж, эзэн хааны өмнө газар сөгдөн мөргөх ёстой байв. «Kow˗towing» буюу «газар сөгдөн ёслох» гэдэг үгийг чи сонссон ч байж болох юм.

	Тийнхүү уулзалдаагүй ажээ. Тэр үед шинэ маягийн худалдаа болох хар тамхины худалдаа хурдан дэлгэрч байлаа. Хар тамхийг бүр арван тавдугаар зууны үед Энэтхэгээс анх аваачиж байсан болохоор түүнийг шинэ гэж нэрлэх нь буруу ч байж болох юм. Урьд цагт Энэтхэг олон зүйлийн сайхан эд юмсыг Хятадад илгээж байсан. Тэдгээр эд юмсын дотор хар тамхи үнэхээр муу зүйл байсан нь үнэн. Тэгэхдээ хар тамхи худалдаалах явдлыг хязгаарласан байлаа. Хар тамхи худалдаалах явдлыг европынхон, ялангуяа английн худалдаанд онц эрх эдэлж байсан Дорнод˗Энэтхэгийн компани арван есдүгээр зууны үед ихэд дэлгэрүүлсэн юм. Дорнодод голландынхан түүнийг ерийн тамхитай хольж, хумхаа өвчнөөс сэргийлэх эм болгон татдаг байсан гэж ярилцдаг. Тийм замаар хар тамхи татах явдал Хятадад дэлгэрч тэгэхдээ хар тамхийг дангаар нь татах болсон учир хамгийн их хортой байлаа. Хар тамхи ард түмэнд хорт ур дагавартай бөгөөд бас хар тамхи худалдан авснаар улс орны асар их мөнгө гадагш гарч байсныг харгалзан Хятадын засгийн газар тэр муу заншлыг эцэс болгохыг хичээж байжээ.

	Хятадын засгийн газар 1800 онд ямар ч зорилгоор болов гаднаас хар тамхи оруулах явдлыг бүрмөсөн хориглосон тусгай зарлиг гаргаж байжээ. Гэвч хар тамхи худалдаалах явдал гадаадынханд асар их орлоготой ажил байсан учраас тэд хил гулсган дамлах, хятадын түшмэдийг хахуульдан авах (тэд хориотойг нь мэдээгүй юм шиг дүр үзүүлдэг байв) замаар хар тамхи оруулж ирсээр байжээ. Тийм учраас хятадын засгийн газар хятадын түшмэдийг гадаадын худалдаачидтай уулзалдахыг хориглосон журам тогтоож байжээ. Түүнчлэн гадаадынханд хятад буюу манж хэл заасан хүнийг хатуу шийтгэдэг болсон байна. Гэвч тэр бүх арга хэмжээ нь үр дүнд хүрсэнгүй. Хар тамхи худалдаалах ажил үргэлжилсээр магад дамлах, хээл хахууль авах явдал ч ихэд дэлгэрчээ! Британийн засгийн газар 1834 онд хятадын худалдаанд Дорнод˗Энэтхэгийн кампанийн эдэлж байсан онц эрхийг хасаж английн бүх худалдаачид худалдаа хийж болохыг зөвшөөрсний дараа байдал улам ч мууджээ.

	Хар тамхийг хил гулсган дамлах явдал гэнэт ихэссэн учир хятадын засгийн газар түүнийг зогсоох талаар эрчимтэй арга хэмжээ авахаар шийджээ. Тэгээд нэг сайн хүн сонгож олсон байна. Хил гулсган дамлах явдалтай тэмцэх тусгай комиссараар Линь Цзэ˗сюй гэдэг хүнийг томилж, тэр хүн шийдвэртэй шалмаг арга хэмжээ авч эхэлжээ. Тэр бээр өмнө зүг, хориотой худалдааны гол төв болж байсан Кантонд очиж, гадаадынхан, бүх худалдаачид өөрсдөдөө байгаа бүх хар тамхиа цөмийг нь хураалгахыг тушаажээ. Эхлээд тэд түүнийг биелүүлэхээс татгалзсан боловч Линь тэднийг албадан эрхэндээ оруулж авчээ. Тэр гадаадын худалдаачдыг худалдааных нь сууринуудад хашиж, хятад ажилчид, зарц нарыг нь хүчээр тэндээс хөөж явуулаад, сууринуудад хүнсний зүйл оруулахыг хориглосон байв. Тийм үр нөлөөтэй, эрчимтэй арга хэмжээ авсны дүнд гадаадын худалдаачид арга буюу хэлэлцэн тохирч, хятадуудад хорин мянган хайрцаг хар тамхи өгчээ. Хил гулсган худалдахаар бэлтгэсэн тэр их хар тамхийг Линь устгах тушаал өгчээ. Ахмад нь хар тамхи тээж авчрахгүй гэсэн үүрэг амлалт авахаас нааш Кантонд нэг ч хөлөг онгоц орж ирэхийг зөвшөөрөхгүй гэж Линь бас гадаадын худалдаачдад мэдэгджээ. Хэрэв тэр амлалтаа зөрчих аваас хятадын засгийн газар хөлөг онгоцыг ачааных нь хамт хурааж авахаар тогтжээ. Комиссар Линь шударга сайн хүн байлаа. Тэр даалгасан үүргийг сайн биелүүлсэн боловч түүний хийсэн ажил хятадад хэчнээн муу үр дагавар учруулахыг ухаараагүй ажээ.

	Ямар үр дагаварт хүрсэн бэ гэвэл, Англитай дайтаж, Хятад ялагдан хохиролтой найрамдал байгуулжээ. Хятадын засгийн газраас нөгөө хориг тавих гэж оролдоод байсан хар тамхийг албаар нэвтрүүлэх болсон байлаа. Хятадуудад хар тамхи ашигтай юу, хортой юу гэдэг нь англичуудын хувьд гол асуудал биш байжээ. Хятадын засгийн газрын хүсэл, чармайлт ямар ч падгүй ажээ. Английн худалдаачдад хамгийн их орлоготой хар тамхийг хил гулсган дамлах явдал л гол зүйл байсан бөгөөд гэтэл Англи тэр их орлогоо алдахыг үл хүсжээ. Комиссар Линий устгуулсан хар тамхины дийлэнх нь английн худалдаачдын хар тамхи байжээ. Тийнхүү Английн үндэсний нэр төрийг хамгаалах гэдэг нэрийдлээр Англи улс 1840 онд Хятадтай дайтжээ. Хятадад хүчээр хар тамхи нэвтрүүлэх эрх олж авах зорилгоор тэр дайныг хийж, дайнд ялсан болохоор түүнийг Хар тамхины дайн хэмээн нэрлэсэн нь зөв юм.

	Кантон болон бусад боомтуудыг бүслэн хаасан британийн хөлөг онгоцны хүчийг Хятад яаж ч чадаагүй ажээ. Хоёр жилийн дараа, 1842 онд Хятад буун өгч, Нанкинд байгуулсан гэрээ ёсоор гадаад худалдаа хийхэд зориулан Хятад таван усан боомтоо нээлттэй байлгах болсон нь юуны өмнө хар тамхи худалдаална гэсэн үг байлаа. Тэр таван боомт нь Кантон, Шанхай, Амой, Фучжоу, Нинбо байлаа. Тэднийг «гэрээт боомтууд» гэдэг байлаа. Англи Кантоны ойролцоох Гонгконг арлыг өөрийн эзэмшилд нэгтгэж бас устгасан хар тамхины төлбөр хийгээд өөрсдөө Хятадад тулган хүлээлгэсэн дайны зардал гэж их хэмжээний мөнгийг Хятадаар төлүүлэх болгосон байна.

	Тийнхүү англичууд Хар тамхины дайнд ялжээ. Хятадын эзэн хаан тэр үеийн Английн хатан хаан Викторийд хандан хувийн илгээлт явуулж, түүндээ Хятадад хар тамхи хүчээр худалдаалах болсон явдал хэчнээн их хор хөнөөлтэй болохыг их л учирлан тайлбарласан байжээ. Гэвч хатан хаан уг илгээлтэд хариу өгсөнгүй. Тавьхан жилийн өмнө түүний өмнөх Хятадын эзэн хаан Цяньлун Английн хаанд огт өөр өнгөтэй захидал илгээж байсан биз дээ!

	Өрнөдийн империалист гүрнүүдтэй харилцах талаар Хятад ингэж амжилтгүй эхэлсэн байна. Хятадын тусгаарлагдмал байдаг нь хунигдав. Хятад гадаадынхантай худалдаа хийхийг зөвшөөрөхөөс аргагүй болж, бас загалмайтны шашны төлөөлөгчдийг ч оруулах болжээ. Тэдгээр төлөөлөгчид империализмын манлай болж Хятадад чухал үүрэг гүйцэтгэсэн юм. Хожим нь Хятадад гарсан олон янзын эмх замбараагүй явдлууд ямар нэгэн хэмжээгээр тэрхүү шашны төлөөлөгчидтэй холбоотой байлаа. Тэд доромжилсон элдэв бузар явдал үйлддэг боловч тэднийг хятадын шүүхээр шүүх ёсгүй байлаа. Шинэ гэрээ ёсоор Өрнөдөөс ирсэн гадаадынхан хятадын хуульд захирагдахгүй, хятадын шүүхээр шүүх ёсгүй болсон байлаа. Тэдний хэргийг өөрсдийн орных нь шүүхээр л шүүх учиртай байжээ. Түүнийг нутаг дэвсгэрийн харьяаллаар эдлэх давуу эрх гэж нэрлэдэг юм. Тийм эрхийг одоо хүртэл эдэлсээр байгаа нь ихэд жигшил төрүүлдэг билээ. Түүнчлэн шашны төлөөлөгчдийн ятгалгаар христос мөргөлтөн болсон хүмүүс хүртэл нутаг дэвсгэрийн харьяаллаар эдлэх давуу эрхийн дагуу өөрсдийгөө жич хамгаалуулах шаардлага тавьдаг байна. Тэдэнд ингэх ямар ч үндэс байхгүй боловч цаана нь хүчирхэг империалист гүрний том элч төлөөлөгч зогсож байсан болохоор тэд яаж ч байх нь хамаагүй байжээ. Жишээ нь нэг тосгоныг нөгөөгийнх нь эсрэг турхирч, түүний улмаас цөхрөнгөө барж гүйцсэн тосгоны оршин суугчид буюу хэн нэгэн хүн шашны төлөөлөгчид халдах, заримдаа албал түүний цаана зогсож байсан империалист гүрэн дорхноо дайралт хийж, сайн шиг хариу өшөө авах шаардлага тавьдаг байжээ. Европын гүрнүүдийн хувьд Хятадад суугаа шашны төлөөлөгчид алагдах шиг ашигтай юм байхгүй байжээ! Учир нь тийм явдал болох бүрд тэр нь дахин шинэ «шинэ шаардлага тавьж, улам их эрх дарх олж авах шалтаг болдог байлаа.

	Хятадад хамгийн их аймшигтай, гайтай бослогын нэгийг өдөөн гаргасан хүн бол мөн л христосын шинэ мөргөлтөн байлаа. Тэр бол 1850 оны орчим хагас солиотой Хун Сюцюань гэдэг хүний өдөөсөн тайпины бослого байлаа. Шашны тэр донтой хүн ер бишийн их амжилт олж, «Онгон шүтээнтнийг хүйс тэмтрэгтүн!» гэж уухайлан хэсүүчлэн явж, үнэхээр үй олон хүнийг алж хяджээ. Бослого Хятад орны тэн хагасаас илүүг цөлбөн хоосолж, барагцаалбал арван хоёрхон жилийн дотор наад зах нь хорин сая хүн алагдсан байлаа. Тэрхүү бослого гарсан, түүнээс болж тэгж их цус урсгасны бурууг христос шашны төлөөлөгчид хийгээд гадаадын гүрнүүдэд тохоох гэвэл буруу болох нь мэдээж билээ. Шашны төлөөлөгчид эхний үед түүнийг сайшааж байсан байх гэвч сүүлдээ Хунаас буруулах болсон байжээ. Гэтэл Хятадын засгийн газар түүний буруутан нь христосын төлөөлөгчид хэмээн итгэсээр байлаа. Ингэж хатуу итгэх болсон нь шашны төлөөлөгчдийн ажил явуулга тэр үед болон түүнээс хойш хятадуудын дургүйцлийг хэчнээн их төрүүлж байсныг бидэнд харуулж байгаа юм. Хятадуудын хувьд тэр төлөөлөгчид шашныг сурталдагч, сайн санаатан хүмүүс биш байжээ. Тэр бол империализмын тагнуул байжээ. Английн нэг зохиогчийн хэлснээр: «Эхлээд шашны төлөөлөгчид, дараа нь цэргийн хөлөг онгоц явуулдаг, дараа нь нутаг дэвсгэр булаан эзэлдэг гэсэн маягаар уг үйл явдлыг хятадууд ойлгож байлаа.» Тэгэхдээ Хятадад болж байсан элдэв үймээн самуунд шашны төлөөлөгчид мөн оролцсоор байсныг мартаж болохгүй юм.

	Харин тэр солиотын удирдсан бослого дарагдталаа тийм их амжилт олж чадсан нь гайхалтай билээ. Түүний жинхэнэ шалтгаан бол Хятад дахь хуучин байгуулал эвдрэн унаж эхэлж байсанд оршино. Би Хятадын талаар чамд бичиж байсан сүүлчийнхээ захидалд албан татвар тэсвэрлэхийн аргагүй их болж, эдийн засгийн нөхцөл байдал өөрчлөгдөж, ард түмний дургүйцэл ихсэж байсан тухай өгүүлсэн шиг санагдаж байна. Газар сайгүй Манжийн засаглалын эсрэг хандсан нууц нийгэмлэгүүд байгуулагдаж, бослогын үнэр ханхлан байлаа. Гадаад худалдаа, хар тамхины болон бусад зүйлийн худалдаа байдлыг улам муутгаж байлаа. Хятад орон урьд гадаад худалдаа хийдэг байсан нь мэдээж хэрэг. Гэвч эдүгээ байдал өөрчлөгдсөн байлаа. Өрнөдийн машинт том аж үйлдвэр таваарыг асар хурдан үйлдвэрлэх болж, түүнийг цөмийг нь орон нутагтаа худалдаж барахгүйд хүрчээ. Тийм учраас тэд бусад орноос зах зээл хайх хэрэгтэй болсон байна. Энэтхэгт ч, Хятадад ч зах зээл олж авахыг эрмэлзэх болсон явдал үүгээр тайлбарлагдана. Тэдгээр таваар, нэн ялангуяа хар тамхи худалдах болсон нь урьдын худалдааны харилцааг эвдэж, улмаар эдийн засгийн замбараагүй байдлыг хүчтэй болгож байлаа. Энэтхэгт болсны нэгэн адил хятадын зах зээл дээр худалдаж байсан тавааруудын үнэ дэлхийн үнийн нөлөөнд автах болсон байна. Тэр бүхэн нь ард түмний ядуу зүдүү байдал, дургүйцлийг улам хүчтэй болгож, тайпинчуудын бослого гарахад хүргэжээ.

	Өрнөдийн гүрнүүдийн давилуун эрэмшүү нь ихсэж, бусдын хэрэгт оролцох нь хүчтэй болсон тэр үед Хятадын байдал ийм байлаа. Хятад тэдний шаардлагыг эсэргүүцэх тэнхэлгүй байсан нь гайхах зүйл биш билээ. Ер нь европын гүрнүүд, хожим нь бас Япон улс Хятадад эрх дарх олж авах, нутаг дэвсгэрийг нь булаан авахын тулд Хятадад бий болсон эмх замбараагүй байдал, тохиолдсон бэрхшээлийг нь дээд зэргээр ашиглаж чадаж байлаа. Хэрэв гадаадын гүрнүүд бие биетэйгээ атаархан, хоорондоо өрсөлдөөгүй сэн бол Хятад орон Энэтхэгийн нэгэн адилаар өрнөдийн нэг буюу хэд хэдэн гүрний эсхүл Японы колони, тэдний эзэнт улсын нэг хэсэг болон хувирах байсан нь магад.

	Би арван есдүгээр зууны үеийн Хятадын ерөнхий байдлын тухай, эдийн засгийнх нь эвдрэл сүйрэл, тайпины бослого, шашны төлөөлөгчид хийгээд гадаадынхны үйлдэж байсан түрэмгийллийн тухай анхаарсаар байгаад ярих гэсэн гол юмнаасаа хазайчихлаа. Гэвч ярилцан байгаа зүйлийнхээ утга учрыг сайтар ойлгож авахын тулд тэр талаар зарим зүйлийг мэдэж авсан байх нь чухал юм. Түүхийн үйл явдал ид шидийн зүйл шиг зүгээр нэг гараад ирдэггүй. Олон янзын нөхцөл шалтгаан бүрдсэний эцэст уг үйл явдал болдог билээ. Тэгэхдээ тэдгээр шалтгаан нь ил харагддаггүй бөгөөд өнгөн үзэгдлийн цаад талд нуугдан байдаг юм. Сүүлийн үе хүртэл хүчирхэг мандан байсан Хятад дахь Манжийн эзэгнэл үйл явдлын тэрхүү гэнэтийн эргэлтийн хөлд дайрагдах нь зайлбаргүй байлаа. Сүйрэн унахын шалтгаан тэдний өөрсдийн өнгөрсөн үеийн түүхэнд нуугдан байсныг тэд магад олж хараагүй байсан бөгөөд Өрнөдийнхний аж үйлдвэрийн дэвшил хийгээд Хятадын эдийн засгийн системд түүний учруулах хөнөөлт үр дагаврыг тэд үнэлэн үзэж чадаагүй байлаа. Гадаадынхны «зэрлэг хүч» цөмрөн орж ирэхэд тэд асар их жигшин зэвүүцэж байлаа. Тэр үеийн хятадын эзэн хаан тийнхүү цөмрөн орж ирсэнтэй холбогдуулан дээр үеийн хятадын чамин зүйрлэл үг хэрэглэн: хажууд хүн хурхирахыг хүлцэн тэвчишгүй гэж хэлж байжээ. Хэдийгээр эртний сонгодог хүмүүсийн хэлсэн цэцэн мэргэн, ёж үгс золгүй явдал тохиолдоход уур унтуугүй тайван тэвчээртэй байхыг сургадаг ч гэсэн ганц тийм аргаар гадаадынхныг хөөн зайлуулчхаж чадахгүй байжээ.

	Нанкины гэрээ байгуулснаар Хятад руу Англи цөмрөн орох хаалга нээжээ. Тэгсэн ч гэсэн Англи хорхой хүрсэн бүхэндээ хүрчхэж чадсангүй. Уг ажилд бас Франц, Америкийн Нэгдсэн Улс оролцож, мөн Хятадтай худалдааны гэрээ байгуулжээ. Хятад арчаагүй байдалд орж гадаадынхны хавчлагад өртөөд тэднийг хүндэтгэж үзэхийг больсон байжээ. «Зэрлэг хүчин» орж ирсэн явдал Хятадыг сочоон арзалзуулжээ. Гадаадынхан ч гээд бас л сэтгэл дундуур хэвээр, Хятадыг сорон мөлжих гэсэн тэдний ховдог зан нэмэгдсээр байлаа. Тийнхүү Англи л дахиад санаачилга гаргасан байжээ.

	Хятадад тайпины бослого гараад явдал суудал ихтэй бөгөөд гадаадынханд эсэргүүцэл үзүүлж чадахгүй болсон байсан тул цаг үе тун тааламжтай байжээ. Тэгээд англичууд дайн өдөөх шалтаг хайж эхэлсэн байна. 1856 онд хятадын эзэн хааны Кантоны төлөөний түшмэл далайн дээрмийн ажиллагаа үйлдлээ гэж хятадын нэг хөлөг онгоцны багийнхныг баривчлах тушаал өгчээ. Уг хөлөг онгоцонд хятадуудаас өөр гадаадын нэг ч хүн байгаагүй боловч тэр онгоц британийн тугийг дэрвүүлэн явжээ. Гонконгийн эрх баригчид тийм туг хатгахыг зөвшөөрсөн боловч зөвшөөрлийнх нь хугацаа дууссан байжээ. Тэглээ ч гэсэн чоно ба хурга гэсэн ёгт үлгэрт гардаг шиг британийн засгийн газар уг явдлыг дайн өдөөх шалтаг болгон ашиглажээ.

	Англиас Хятад руу цэрэг илгээсэн байв. Гэвч яг тэр үед Энэтхэгт бослого гарсан тул тэр бүх цэргийг Энэтхэг рүү явуулжээ. Тийнхүү Энэтхэгт гарсан бослогыг дартал Хятадтай хийх дайныг түр хойшлуулсан ажээ. Хятад дахь тэрхүү (хар тамхины) хоёрдугаар дайн 1858 онд эхэлжээ. Тэр үед Хятадын хаа нэгтээ Францын шашны төлөөлөгчийг алсан явдал гарсан тул францчууд ч мөн тэр дайнд оролцох шалтаг олж авсан байна. Ингэж, тайпинчуудтай дайтан завгүй байх үед нь англи, франц хятад руу дайран орсон байна. Англи, Францын засгийн газар Орос ба Америкийн Нэгдсэн Улсыг өөрсөдтэйгөө хүчин хамсуулахыг оролдсон боловч тэд зөвшөөрөөгүй байна. Тэглээ ч гэсэн тэд олз ашиг хуваахад бэлэн байлаа. Жинхэнэ дайны ажиллагаа болоогүй ч гэсэн дөрвөн гүрэн гарын үсэг зурсан шинэ гэрээ ёсоор хятадууд арга буюу тэдний эрх дархыг нэмэгдүүлжээ. Гадаад худалдаа хийхэд нь зориулж шинэ шинэ боомт нээж өгчээ.

	Гэвч хятадын хоёр дахь удаагийн дайны түүх үүгээр дууссангүй. Түүнээс ч илүү гунигтай бас нэг үйл явдал болсон байна. Гэрээ байгуулсны дараа тогтсон журмын дагуу сонирхогч засгийн газрууд уг гэрээг батлах ёстой байлаа. Ярилцаж тохиролцсон ёсоор уг гэрээг нэг жилийн дотор Бээжинд ирж батлах байжээ. Уг хугацаа болмогц оросын элчин төлөөлөгч Оросын нутгаар хуурай замаар явж шууд Бээжинд иржээ. Нөгөө гурван улсын элчин төлөөлөгчид тэнгисээр явж ирээд хөлөг онгоцтойгоо Байхэ голоор дамжин Бээжинд ойртон ирэхийг боджээ. Яг тэр үеэр тайпины босогчид хотод аюул учруулан байсан тул Байхэ гол дээр бэхлэлт байгуулж байжээ. Тэгээд Хятадын засгийн газар гол дамжин ирж болохгүй, харин тэндээсээ хойшоо явж хуурай газраар ирэхийг англи, франц, америкийн элчин төлөөлөгчдөд хүссэн байлаа. Тэр бол үнэхээр зөв хүсэлт байжээ. Америкууд түүний нь дагахаар болжээ. Харин англи, францын төлөөлөгчид хүсэлтийг нь үл даган бэхлэлт байгуулж байгааг харгалзахгүйгээр хүчээр зам гаргаж голоор явахыг оролдсон байна. Хятадууд тэдэн рүү гал нээсэн тул тэд арга буюу хүнд хохирол амсан ухарчээ.

	Элчин төлөөлөгчдийнх нь явах замыг өөрчлөх талаар хятадын засгийн газрын тавьсан хүсэлтийг сонсохыг ч хүсэхгүй байсан тэрхүү дээрэлхүү, хүчиндээ эрэмшсэн, их зантай засгийн газрууд тэр явдлыг хүлцэн тэвчихгүй байсан нь мэдээж. Тэд хариу өшөө авахын тулд дахин их цэрэг илгээжээ. Тэд 1860 онд эртний Бээжин хот руу аян дайнаа эхэлжээ. Тэд хариу өшөө авч байгаагаа харуулан хотын хамгийн сайхан барилгын нэг болох Цяньдун хааны үед барьж дуусгасан эзэн хааны Зуны өргөө˗Юаньминьюанийг эвдэлж, тонож дээрэмдэн, галдан шатаажээ. Тэр бол Хятад оронд бүтээн босгосон бүх урлаг, утга зохиолын дотроос хамгийн сайхан ховор нандин эрдэнэс байжээ. Тэнд үнэхээр гоё сайхан эртний хүрэл эдлэл, маш нарийн хийцтэй ваар сав, ховор гар бичмэл, зураг, мянган жилээр гайхагдсаар ирсэн Хятадын бүр эртний эдлэл, урлагийн бүтээлүүд тавьсан байдаг байжээ. Англи, Францын цэргүүд соёлыг түйвээгч харанхуй бүдүүлэг дээрэмчдийн ёсоор олон өдөр унтрахгүй асар их түймэр тавьж, тэр бүх үнэт эрдэнэсийн зүйлсийг дээрэмдэж, галдан шатаажээ! Мянган жилийн тэртээгээс эхэлсэн соёл бүхий хятад хүмүүс тэр бүх түйвээн сүйтгэсэн ажиллагааг зүрх шимшрэн харж, тэднийг алж талах, эвдлэн сүйтгэхээс өөрийг мэдэхгүй зэрлэг бүдүүлэг тонуулчид гэж үзэх болсон нь гайхах хэрэг биш билээ. Тэр явдлыг хараад эртний зэрлэгүүд болох Хүннү ба монголчуудын түйвээн сүйтгэсэн ажиллагаа тэдний санаанд орж байсан байх.

	Гэвч гадаадын зэрлэг дээрэмчдэд хятадуудын юу гэж бодох нь огт падгүй хэрэг байлаа. Байлдааны хөлөг онгоцтой, орчин үеийн буу зэвсэгтэй болохоор тэд өөрсдийгөө айх аюулгүй гэж бодож байлаа. Олон мянган жилээр хуримтлуулсан нэн ховор, эрдэнэсийн баялаг зүйлс устаж үгүй болох нь тэдэнд ямар хамаа байх билээ? Хятадын соёл, урлаг тэдэнд огт падгүй хэрэг байв.

	 

	«Максим» пулемёт манайд, 

	Магад гар хоосон тэд

	Юу ч боллоо гэсэн

	Юу санаснаа хийнэ бид 

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

